
 � “Naxçıvan ulu tarixi keçmişi olan, qədim 

azərbaycanlıların yaşadığı bir ərazidir. Mən bu qədim 
tarixin bütünlüklə öyrəniləcəyinə və əsl həqiqətin öz yerini 
tapacağına tamamilə inanıram”. Ulu öndər Heydər Əliyevin 
AMEA Naxçıvan Bölməsinin açılışında iştirak edərkən 
nitqində xüsusi olaraq vurğuladığı bu fikirlər  bütövlükdə 
tarix elminin və naxçıvanşünaslığın qarşısında duran 
başlıca prioritet istiqaməti müəyyənləşdirirdi. Ümummilli 
lider bu müdrik fikrində həm də əsl həqiqətin yerini 
tapacağından bəhs edirdi. Ulu öndərin yerini tapmasını 
gözlədiyi əsl həqiqət nə idi?

Antik Roma müəllifi Pliniy 
Sesiliy Sekund tarix barədə yazırdı: 
“Tarix əsl həqiqətlərin unudulma-
ması üçün yazılmışdır”. Tarixin ən 
böyük həqiqəti isə insan oğlunu– 
şanlı bir keçmişinin var olduğuna 
inandırmaqdır. Bu, xalqlar üçün də 
keçərlidir. O millətlər xoşbəxtdir ki, 
onlar öz tarixləri, tarixi şəxsiyyətləri 
ilə qürur duymağı bacarırlar. Bu, 
millətin özünəinamının formalaşması 

üçün ən böyük şərtdir. Heç də təsadüfi 
deyildir ki, böyük imperiyalar işğal 
etmək istədikləri ölkələrin öncə 
tarixini, ideologiyasını və bununla 
da, özünəinamını hədəf alırlar. Xalqın 
özünəinam hissini sındırmaq üçün 
öncə ona öz tarixinə sayğısızlıq his-
sini aşılamaq lazımdır. Və yaxud da 
əksinə, bir xalqda özünəinam hissinin 
formalaşması üçün öncə ona tarixinə 
hörmətlə yanaşmağı öyrətmək lazım-
dır. 

Keçmişlə gələcək 
 arasında...

 Bu fikirlərin işığında bir 
daha sovetlər dönəmini xatırla-
mağa məcburuq: Azərbaycanın 
sovetləşdirildiyi ilk dövrlərdə milli 
ziyalıların repressiyalarını, tarixi-
mədəni və tarixi-dini abidələrimizin 
keçmişin qalıqları adı altında 
məhvini və tarixi keçmişimizə 
inamımızın azaldılması üçün, guya, 
azərbaycanlıların aborigen olmadığını 
özündə ehtiva edən saxta tarix kon-
sepsiyasını, XX əsrin 60-cı illərinin 
sonlarından başlayaraq isə hansısa 
görünməz bir qüvvə SSRİ-nin siyasi 
fikir mərkəzlərinin diktəsi altında 
yazılmış bu saxta tarix konsepsiyası-
nın qarşısını almağa çalışırdı. Bunu 
“sovet repressiya maşını”nın əzici 
gücünün boşluqlarından yararlanaraq 
mədəni inkişaf adı altında etdirir, 
ənənəvi saxta tarix konsepsiya-

sının ənənələrini pozan dissident 
tədqiqatçılar müxtəlif vasitələrlə 
qorunur, XX əsrin 70-ci illərində 
isə bizi tariximizin qəhrəmanlıq 
səhifələri ilə tanış edəcək “Nəsimi”, 
“Babək”, “Tütək səsi”, “Ulduzlar 
sönmür”, “Axırıncı aşırım”, “At-
ları yəhərləyin”, “Dədə Qorqud”, 
“Nizami” kimi filmlər çəkilirdi. Təbii 
ki, azərbaycanlıların özünəinam 
hissinin qaytarılmasına xidmət edən 
bu məqsədli ideoloji işin müəllifi 
o zaman Azərbaycan Kommunist 
Partiyası Mərkəzi Komitəsinin birinci 
katibi, gələcək müstəqil Azərbaycanın 
qurucusu və memarı olan Heydər 
Əliyev idi. 

XX əsrin ictimai, iqtisadi və 
sosial böhranla dolu 90-cı illərinin 
əvvəllərində Azərbaycanda məqsədli 
ideoloji iş öz yerini “yersiz pafos”a 
verdi. Elə bu səbəbdəndir ki, 
bizdə meydanlarda heç bir normal 
məntiqə sığışmayan, bir budaqda 
oturub min budağı silkələyən pa-
foslu ibarələr səslənəndə ermənilər 
uzun illər ərzində havadarlarının 
dəstəyi ilə formalaşdırdıqları 
saxta tarix konsepsiyası əsasında 
yazılmış “əsər”lərdəki tarixi 
“fakt”ları dünyanın siyasi və elmi 
dairələrinin müzakirəsinə çıxardı-
lar. Tarixi Azərbaycan torpaqları 
olan  ərazilərimizə – Qarabağa və 
Naxçıvana qarşı həm hərbi, həm 
də fikri-ideoloji təcavüzə başla-

dılar. Saxta iddialar əsl həqiqətin 
yerində ayaq açıb yeriməyə çalışdı. 
Ümummilli lider Heydər Əliyevin 
Naxçıvanın tarixinin bütünlüklə 
öyrənilməsindən sonra əsl həqiqətin 
yerini tapacağına inamını ifadə 
etməsi də məhz bununla bağlı idi. 
Təsadüfi deyildir ki, ulu öndərin 
Naxçıvan Muxtar Respublikası 
Ali Məclisinin sədri kimi fəaliyyət 
göstərdiyi dönəmdə Naxçıvan 
obyektiv və milli alimlərə qucaq 

açmaqla bu saxta iddiaların qarşı-
sını almağa çalışıb. 1992-1995-ci 
illərdə Naxçıvanın bir qrup arxeo-
loji abidələri haqqında tədqiqatların 
toplu halında nəşr etdirilməsi də 
məhz bu işin tərkib hissəsi idi. 

Yeni konseptual baxış
Ümumilikdə, ən yeni tariximizə 

nəzər salanda biz Naxçıvan tarixinə 
yeni konseptual yanaşmanın əsasının 
1996-cı ildə “Uluslararası qaynaqlar-
da Naxçıvan” beynəlxalq simpoziu-
mundan sonra qoyulduğunun şahidi 
oluruq. Naxçıvan Muxtar Respub-
likası Ali Məclisinin sədri Vasif 
Talıbov simpoziumdakı çıxışında 
demişdir: “Bütün bunlar Naxçı-
vanın yeni istiqamətdə, yeni milli 
ruhda və gerçək mənbələr əsasında, 
milli mənafe əsas götürülməklə 
əsl tarixinin yazılmasını meydana 
çıxarmalıdır”. Məhz bu fikirlər təkcə 
Naxçıvan tarixinin öyrənilməsini yox, 
həm də, ümumilikdə, Naxçıvanda 
tarixi keçmişimizə münasibətin necə 
olacağını müəyyən edirdi. 

Naxçıvan Muxtar Respublikası-
nın 75, 80 və 85 illik yubileyləri ilə 
əlaqədar ulu öndər Heydər Əliyev 
və ölkə Prezidenti İlham Əliyev 
tərəfindən imzalanmış sərəncamlar 
ulu yurdun tarixinin öyrənilməsinə 
yeni konseptual yanaşmanın hüquqi 
bazasını təmin edən sənədlər kimi 
tarixə düşdü. Muxtar respublikanın 
yubileyləri ilə əlaqədar keçirilən 
elmi konfranslarda Naxçıvan tari-
xinin mühüm dövrləri ilə bağlı yeni 
istiqamətlər müəyyən edildi. Məsələn, 
Azərbaycan Respublikası Prezi-
dentinin 4 fevral 1999-cu il tarixli 
fərmanının özü yeni bir istiqamətin 
– Naxçıvanın tarixi coğrafiyasının 
öyrənilməsinin zəruriliyini ortaya 
qoydu. Sərəncamın 2-ci bəndinə 
uyğun olaraq Naxçıvanın tarixini və 
mədəniyyətini tədqiq etmək üçün 
yaradılmış elmi qurumun qarşısına 
“Naxçıvanın tarixi coğrafiyası” adlı 
kitabın nəşri və “Naxçıvan tarixi” 
adlı xəritələr toplusunun hazırlanması 
vəzifə kimi qoyuldu. Bu qurumun 
fəaliyyəti nəticəsində “Naxçıvan 
Ensiklopediyası” qısa müddətdə ha-
zırlandı və 2002-ci ildə nəşr edildi. 

Əsl həqiqətə doğru...
2002-ci il Naxçıvan tarixi üçün, 

ümumilikdə, Naxçıvan elmi üçün 
çox ciddi əhəmiyyətə malik daha bir 
hadisə ilə yadda qaldı. Ulu öndər 
Heydər Əliyevin 7 avqust 2002-ci il 
tarixli sərəncamı ilə Azərbaycan Milli 
Elmlər Akademiyasının Naxçıvan 
Bölməsi yaradıldı. Bölmənin açılı-
şında ümummilli lider Heydər Əliyev 
Naxçıvanın ulu tarixinin tədqiqi ilə 

əsl həqiqətin öz yerini tapacağını vur-
ğuladı. AMEA Naxçıvan Bölməsinin 
yaradılması Naxçıvanın tarixi ilə 
bağlı tədqiqat işlərinin aparılmasını 
və yeni tarixçi kadrların hazırlanması 
prosesini sürətləndirdi. 

“Naxçıvan: Tarixi gerçəklik, 
müasir durum, inkişaf perspektivləri”, 
“Nuh Peyğəmbər, dünya tufanı 
və Naxçıvan”, “Naxçıvan: İlkin 
yaşayış və şəhərsalma yeri kimi”, 
“Naxçıvan:İlkin şəhər və Duzdağ” və 
başqa mövzularda onlarca simpozi-
um və elmi konfransların təşkili və 
keçirilməsi təkcə əldə olunmuş elmi 
nəticələrin müzakirəsinə yox, həm 
də dünyanın müxtəlif ölkələrinin elm 
nəhənglərinin diqqətinin Naxçıvana 
yönəldilməsinə xidmət edirdi. Heç də 
təsadüfi deyildir ki, son 20 il ərzində 
biz ABŞ, Fransa, Rusiya, Türkiyə 
kimi ölkələrin tanınmış elm adamla-
rının qələmindən Naxçıvanla bağlı 
həqiqətləri ortaya qoyan çox ciddi 
tədqiqat əsərlərinin – monoqrafiya və 
məqalələrin nəşrinin şahidi olmuşuq. 
2006-cı ildən başlayaraq Naxçıvan 
ərazisində məhz Naxçıvan arxeo-
loqlarının rəhbərliyi ilə Azərbaycan 
– Fransa, Azərbaycan – ABŞ birgə 
arxeoloji ekspedisiyalarının apa-
rılmasının özü burada tarixə, tarix 
elminə göstərilən yüksək diqqətin və 
qayğının ifadəsi, elmin beynəlxalq 
aləmdəki yerinin göstəricisidir.

Tarix onun 
şahidlərinin dili ilə

Naxçıvan tarixinə yeni münasibət 
təkcə tarixi əsərlərin yazılması işi 
ilə yekunlaşmır. Bu, işin, sadəcə, 
bir tərəfidir. Tariximizin canlı 
şahidləri olan abidələrimizin bərpası 
istiqamətində 1996-cı ildən bu günə 
qədər görülən nəhəng işlər tariximizin 
tədqiqi ilə yanaşı, təbliğini də real-
laşdırdı. Çünki Naxçıvan ərazisində 
mövcud olan Azərbaycan xalqının 
yaratdığı maddi-mədəniyyət inciləri 
– tarixi abidələr qədim diyarımıza 
əsassız iddialar irəli sürənlərə qarşı 
ən layiqli cavab, dünya elm aləmi 
üçün isə ən əsaslı sübutdur. Naxçıvan 
Muxtar Respublikası ərazisindəki 
tarix və mədəniyyət abidələrinin 
qorunması və pasportlaşdırılması, 

Naxçıvanda “Dədə Qorqud” meyda-
nının salınması, Nuh Peyğəmbərin 
məzarüstü türbəsinin bərpa edilməsi, 
Möminə xatın və Qarabağlar me-
marlıq komplekslərinin konser-
vasiyası, “Gəmiqaya” Tarix-Bədii 
Qoruğu və muzeyinin yaradılması, 
Əshabi-Kəhf, İmamzadə, buzxa-
na abidələrinin, Came məscidinin, 
Zaviyə mədrəsəsinin, Yusif Küseyi-
roğlu türbəsinin, Xan sarayının, Nax-
çıvanqalanın, Culfada Xanəgah Abidə 
Kompleksinin, Əlincə qalasının, Gü-
lüstan abidəsinin əsaslı bərpası, tarixi 
maddi-mədəniyyət nümunələrimizi, 
xüsusən, qoç heykəllərini qorumaq 
və bu nadir nümunələri öyrənmək və 
təbliğ etmək məqsədilə Açıq Səma 
Altında Muzeyin yaradılması və bir 
yazıya sığışmayacaq qədər görülən 
digər işlər məhz yuxarıda sadaladığı-
mız amallara xidmət edir. Naxçıvan 
Muxtar Respublikası Ali Məclisi 
sədrinin 6 dekabr 2005-ci ildə imzala-
dığı “Naxçıvan Muxtar Respublikası 
ərazisindəki tarix və mədəniyyət 
abidələrinin qorunması və pasport-
laşdırılması işinin təşkili haqqında” 
sərəncamından irəli gələn vəzifələrin 
yerinə yetirilməsi ilə əlaqədar haqqın-
da pasport qeydiyyat kartları hazırlan-
mış abidələrin sayı 1200-dən artıqdır. 
3700 metr yüksəklikdə yerləşən 
“Gəmiqaya” muzeyi dünyada olan 
muzeylər sırasında ən yüksəkdə 
yerləşən muzeylərdən biri və bəlkə də 
birincisidir. 

Tariximizə yeni 
yanaşmanın  

fundamental ifadəsi
1996-cı ildən ötən illər ərzində 

elmə, tariximizin öyrənilməsinə, 
tarixçilərə göstərilən yüksək dövlət 
qayğısının məntiqi nəticəsi olmalı 
idi. Bu illər ərzində yazılan, hazırla-
nan yüzlərlə kitab, monoqrafiya və 
məqalələrin hər biri Naxçıvanın tarixinə 
yeni yanaşmanın müxtəlif konturlarını, 
cizgilərini müəyyənləşdirirdi. Və təbii 
ki, tariximizə yeni yanaşmanın fun-
damental əsaslarını ifadə edən əsərlər 
meydana çıxmalı idi. Naxçıvan Muxtar 
Respublikası Ali Məclisi sədrinin 6 
avqust 2012-ci il tarixli “Naxçıvan tari-
xi” çoxcildliyinin hazırlanması və nəşr 
olunması barədə” sərəncamı məhz belə 

bir əsərin meydanaçıxma zamanının ye-
tişdiyinin göstəricisi oldu. 2013-2015-
ci illər ərzində üçcildlik “Naxçıvan 
tarixi” yüksək səviyyədə hazırlanaraq 
nəfis tərtibatda nəşr edildi və bu əsər 
tariximizə yeni yanaşmanın fundamen-
tal ifadəsi oldu. Lakin bu, son deyil, 
yeni bir başlanğıcdır. Bu günə qədərki 
tədqiqatlar tariximizin yeni yanaşma ilə 

ümumi mənzərəsinin formalaşmasına 
xidmət edirdisə, indi artıq tariximizin 
ayrı-ayrı nüanslarının istiqamətlərinin 
öyrənilməsi zamanın tələbidir. 

Tarix yaradanlar, 
 tarix yazanlar və tarixi 

öyrədənlər...
Bəli, elə o dediyimiz zamanın 

bütün dövrlərində biz bir millət 
olaraq əməllərimizlə tarix yaratmışıq. 
Babalarımız qəhrəmanlıqları ilə tarix 
yaradanda sonradan bu qəhrəmanlıq 
tarixinə sahib çıxan qonşular həmin  
tarixi təhrif edərək özlərinə sərf edən 
formada yazmaqla məşğul idilər. Son 
20 il ərzində isə Naxçıvanda həm 
tarix yaradılıb, həm də tarix yazı-
lıb. Lakin iş bununla da bitməyib. 
Yaşadılan və yazılan tarixi həm də 
gələcək nəsillərə ötürmək bir vəzifə 
kimi qarşıda durur. Və Naxçıvan-
da ali məktəb tələbələrinin, orta 
məktəb şagirdlərinin, müxtəlif dövlət 
qurumlarının, idarə və müəssisələrin 
əməkdaşlarının tariximizin saxlanc 
yeri olan muzeyləri ziyarətlərinin 
təşkili, son illər ərzində Naxçıvanın 

tarixi ilə bağlı yazılmış fundamental 
tədqiqatların nəinki elm və ali təhsil 
müəssisələrinə, hətta muxtar respub-
likada fəaliyyət göstərən ən ucqar 
dağ kəndlərinin məktəblərinə də 
çatdırılması bu tarixi gələcək nəsillərə 
öyrətmək üçündür. 

Belə bir müdrik kəlam var: 
“Tarixini bilməyənlərin coğrafi-

yasını başqaları müəyyənləşdirir”. 
Əslində, təkcə coğrafiyasını yox, həm 
də, ümumilikdə, taleyini. Son 20 il 
ərzində Naxçıvan Muxtar Respubli-
kasında tarixi keçmişimizə formalaş-
dırılan münasibət isə burada yaşayan 
hər bir azərbaycanlının Azərbaycana 
mənsubluğu ilə fəxr etməsinə səbəb 
olub. Bu özünəinam hissi isə Naxçı-
vanın bugünkü və gələcək inkişafının 
qarantına çevrilib.

Və ən nəhayət... Bu gün hey-
ranlıqla Naxçıvanın inkişafından 
danışan, yazan hər kəsi əmin edə 
bilərik. 1996-cı ildə tarixə münasibəti 
dəyişən tarixi münasibət olmasaydı, 
bu gün hər kəs naxçıvanlıların Vətənə 
və torpağa bağlılıqlarından, məhdud 
şərtlər altında Naxçıvan intibahının 
gerçəkləşdirilməsindən bəhs edə 
bilməyəcəkdi. Çünki bu intibahı 
gerçəkləşdirmək üçün tarixinə, 
keçmişinə, özünə inam olmayacaqdı. 

Elnur KƏLBİZADƏ,  
"Şərq qapısı" qəzetinin  

əməkdaşı

 dünənin bu günə yadigarı, 
 bu günün dünənə baxışıTARIX:

Gəncə Avtovağzalı Kompleksinin açılışı olub

 � Açılış mərasimində Gəncə Şəhər İcra 
Hakimiyyətinin başçısı Elmar Vəliyev, ictimaiyyət 
nümayəndələri və iş adamları iştirak etmşlər. Elmar 
Vəliyev kompleks əməkdaşlarını və ictimaiyyət nümayəndələrini yeni 
və müasir bir obyektin açılışı münasibətilə təbrik etdikdən sonra 
bildirmişdir ki, gələcəkdə burada 1200 nəfərdən çox işçi çalışacaq. Bu 
gün ilkin mərhələnin açılışıdır və kompleks 2017-ci ilin ortalarına kimi 
tam istifadəyə veriləcək.

E.Vəliyev Gəncə şəhərində belə 
bir kompleksin istifadəyə verilməsini 
Prezident İlham Əliyevin Gəncə və 
gəncəlilərə, sahibkarlığın inkişafına 
göstərdiyi diqqət və qayğının bariz 
nümunəsi kimi dəyərləndirmişdir. Vur-
ğulanıb ki, Gəncə şəhərində müxtəlif 
sahələrdə həyata keçirilən infrastruktur 
lahiyələri, tikinti- quruculuq işləri şəhərə 
yeni nəfəs verib. Son 6 ildə Gəncədə çox 
böyük işlər görülüb və növbəti ildə də 
davam etdiriləcək.

Kompleksin direktoru Zaur Ələkbərov 

çıxışında  deyib  ki, ümumilikdə 25 hektar 
ərazidə inşa edilən kompleksin nəzdində 
inşaat materialları və avtomobil satışı 
mərkəzi də fəaliyyət göstərəcək. Avtovağ-
zaldan Şəmkir, Tovuz, Ağstafa, Qazax, 
Gədəbəy istiqamətinə reyslər təşkil olu-
nacaq. Sərnişinlərə ilkin mərhələdə 15-18 
nəfərlik orta tutumlu 180 avtobus xidmət 
göstərəcək. Yaxın zamanlarda 24 saat 
fəaliyyət göstərəcək kompleksdən Naxçı-
van, Gürcüstan,Türkiyə, Rusiya və İrana 
avtobus reysləri təşkil olunacaq.

Sahibkar, AKP şirkətinin rəhbəri Vüqar 

Cəfərov sahibkarlara və sahibkarlığın in-
kişafına yaratdığı şəraitə görə ölkə başçısı 
İlham Əliyevə minnətdarlığını bildirmiş 
və gəncəli sahibkarların şəhərin inkişafına 
bundan sonra da dəstək verəcəklərini qeyd 
etmişdir. 

Rəmzi qırmızı lent kəsildikdən sonra 
Gəncə Şəhər İcra Hakimiyyətinin başçısı 
Elmar Vəliyev və qonaqlar kompleksdə 
yaradılan şəraitlə tanış olmuşlar. Binada 

sərnişinlər üçün gözləmə zalı, bilet kassa-
ları, xidmət otaqları, yeməkxana, və sair 
yerləşir. Bununla yanaşı, ticarət mərkəzi də 
fəaliyyət göstərir.

Kompleksdə həmçinin 300 nəfərlik 
gözləmə zalı, ibadət, tibb,  ana və uşaq 
otağı, sərnişin və sürücülərin dincəlməsi 
məqsədilə müxtəlif yerlər, polis postu var. 
Avtobus və mikroavtobusların gözləməsi 
məqsədilə perronlar, onların yuyulma-
sı və avtomobillərə servis xidmətinin 
göstərilməsi məqsədilə xüsusi yerlər 
yaradılıb. 

Avtovağzal kompleksinin ətrafı abad-
laşdırılıb, geniş yaşıllıq zolağı salınıb.

Hamlet QASIMOV,  
“Xalq qəzeti” nin  

bölgə müxbiri

Ilk TEDxUNEC 
konfransı keçirildi

 � Noyabrın 5-də Azərbaycan Dövlət İqtisad 
Universitetində (UNEC) “Elm aylığı” çərçivəsində 
ilk dəfə TEDx konfransı keçirilib. “Təhsil və elmin 
vəhdəti” mövzusunu əhatə edən konfransın təşkili üçün 
bu ilin mart ayında TED təşkilatından rəsmi lisenziya 
alınıb. Təşkilat tərəfindən edilən güzəşt əsasında 
konfransda iştirak qeydiyyatsız və tam ödənişsiz həyata 
keçirilib.

İlk TEDxUNEC konfransın-
da elm və təhsil sahəsində böyük 
təcrübəyə malik məruzəçilər 
– UNEC-in rektoru, professor 
Ədalət Muradov, AMEA-nın 
Neft-Kimya Prosesləri İnstitutu-
nun direktoru, akademik Vaqif 
Abbasov, Milli Məclisin deputatı, 
fəlsəfə üzrə fəlsəfə doktoru Fazil 
Mustafa və təhsil üzrə ekspert, 
professor Şahlar Əsgərov mövzu 
ilə bağlı dəyərli fikirlərini payla-
şıblar.

Konfrans TED kuratoru Chris 
Andersonun video-müraciəti 
ilə başlayıb. C.Anderson 
müraciətində TEDx konfransla-
rının mahiyyətinə və qazanılan 
dəyərlərə diqqət çəkib. Paylaşma-
ğa dəyər fikirləri özündə ehtiva 
edən konfransda məruzəçilərin 
iştirakçılara faydalı məlumatlar 
qazandıracağına əminliyini ifadə 
edib.

İlk məruzəçi akademik Vaqif 
Abbasov “Azərbaycanda elm və 
təhsilin vəhdətinin problemləri 
və həlli yolları” mövzusu üzrə 
çıxış edib. O, aktual mövzu-
nun  əsas istiqamətlərinə diqqət 

çəkərək, inkişaf maneələrini 
açıqlayıb. Təcrübəsinə əsaslanan 
məruzəçi çıxış yolunun müəllim 
hazırlığının metodologiyasının 
dəyişdirilməli olduğunu bildirib. 
Həyata keçirilən layihələrdə 
ölkənin siyasi, iqtisadi, coğrafi və 
mental dəyərlərinə əsaslanan milli 
modelin yaradılmasının vacibliyi 
vurğulanıb. Məruzəçi qeyd edib 
ki, elm və təhsil müəssisələri 
malik olduqları resurslarla bir-biri 
ilə daha intensiv əməkdaşlıq 
etməli, yeni nailiyyətlərə zəmin 
yaratmalıdırlar.

Aktual məsələyə fərqli 
prizmadan fikir bildirən deputat 
Fazil Mustafa “Azərbaycanda 
elmi fəaliyyət və təhsil prosesinin 
qanunvericilikdə tənzimlənməsi” 
mövzusunda özünəməxsus şərh 
verib. Təhsil sahəsində dünya 
təcrübəsinin tətbiqi zamanı yara-
nan problemlərə diqqət çəkərək, 
qanunvericiliyin elm və təhsil 
vəhdətini stimullaşdıracaq imkan-
larını açıqlayıb.

Maraq doğuran informasiya-
ların səsləndirildiyi konfransda 
növbəti çıxışı “Tərəqqi, texnolgi-

ya və elmin vəhdəti” mövzusunda  
professor Şahlar Əsgərov edib. 
O, elm və təhsilin vəhdətində 
dəyərlərin qiymətləndirilməsini 
riyazi düsturlar əsasında bağ-
lılığını ifadə edərək, sənaye və 
texnologiyanın bu vəhdətdə 
rolunu dinləyicilərlə paylaşıb. 
Həmçinin inkişafın zəruri və kafi 
şərtlərini açıqlayaraq bildirib ki, 
sənaye, texnologiya, elm və təhsi 
strukturları nə qədər bir-birinə sıx 
inteqrasiya edilsələr bir o qədər 
fayda verərlər.

Konfransın növbəti 
məruzəsini UNEC rektoru, 
professor Ədalət Muradov edib. 
“İnsan kapitalı təhsil və elmin 
yaratdığı dəyərdir” fikrini bildirən 
rektor, üç faktor arasındakı 
sistemli əlaqəni, fayda verəcək 
dəyərlərə izah verib. Rektor, 
insana yatırılan sərmayənin 
perspektivdə ölkə iqtisadiyya-
tında effektivliyi açıq şəkildə 
büruzə verəcəyini bildirib. 
Fiziki sərmayə ilə insana yatırılan 
sərmayə arasında müqayisəli 
təhlil verən məruzəçi inkişaf et-

miş ölkələrdən statistik nəticələri 
nümunə gətirib. Təhsil faktorunu 
diqqət mərkəzinə çəkən məruzəçi 
ali təhsil müəssisələrinin xidmət 
göstərən biznes strukturu 
kimi fəaliyyət göstərməsinin 
daha effektiv nəticələr əldə 
edəcəyi fikrini bildirib. Ali 
təhsil almağın kütləviliyinin 
azaldılaraq, daha elitar təhsil 
forması kimi mövqelənməsinin 
təmin edilməsinin elm və təhsil 
vəhdətinin səmərəli nəticəsini 
yarada biləcəyini vurğulayıb.

“Paylaşılan ideyalar” sloqanı 
ilə 1984-cü ildə qurulan TED 
məruzəçilərin qısa videoları ilə 
biliyi və unikal mülahizələri 
bütün dünyaya yayan ensiklope-
diya halına gəlmişdir. TED-də 
dünyaca məşhur şəxslər və elm 
adamları bilik və təcrübəsini 
paylaşmaqdadırlar. Bu gün pla-
netin 150 ölkəsində təşkil edilmiş  
5723 TEDx konfransında 7114 
məruzəçini təqribən 5 milyard 
insan izləmişdir.

Elnarə ÖMƏROVA


